
በኢትዮጵያ የአሜሪካ አምባሳደር ለንግድ መርከብ ባለሙያዎች አዲስ የቪዛ ዓይነት መፈቀዱን 
አስታወቁ 

ባህር ዳር፤ኢትዮጵያ፤ህዳር 9 ቀን 2007 ዓ.ም.፡- በኢትዮጵያ የአሜሪካ አምባሳደር ፓትሪሺያ ሃስላክ ዛሬ 
ባህር ዳር በሚገኘው የኢትዮጵያ የንግድ መርከብ ባለሙያዎች ማሰልጠኛ ኢንስቲትዩት የመንግሥት 
ባለሥልጣናት፣የኢንስትቲዩቱ መምህራንና ተማሪዎች በተገኙበት C1/D የተሰኘ የቪዛ ዓይነት 
መዘርጋቱን አብስረዋል፡፡ አዲሱ የቪዛ ሥርዓት የመርከብ ባለሙያዎች ወደ አሜሪካ የሚገቡበትንና 
የሚመለሱበትን ሁኔታ የሚያመቻች ይሆናል፡፡ 

አምባሳደር ሃስላክ እየተጠናከረ የመጣውን አሜሪካና የኢትዮጵያን ግንኙነት አስመልክተው ሲናገሩ፡-
“አሜሪካ የቆየና እንደ ቅርስ የምታየው የንግድ መርከብ ተቋም ያላት ሲሆን በኢትዮጵያም ተመሳሳይ 
ባህል እንዲዳብር በምታደርገው ድጋፍ ከፍተኛ ደስታ ይሰማታል፡፡” አምባሳደሯ አክለውም ኢትዮጵያ 
የንግድ መርከብ ባለሙያዎች ሥልጠና ለመስጠት ምቹ መሆኗን ጠቁመው ሀገሪቱ ባላት ቁጥራቸው 
በየጊዜው እያደገ ያለው ጥሩ የቴክኒክ ብቃትና የእንግሊዝኛ ቋንቋ ችሎታ ያለው የሰው ኃይልና 
የመስኩን እምቅ ኃይል ለውጭ ገበያ በማቅረብ ቤተሰቦችን ተጠቃሚ ከማድረግም በላይ መላው 
ማህበረሰብ የሚጠቀምበትን መንገድ ማቻቸት ይቻላል ብለዋል፡፡ 

በንግድ መርከብ ዘርፍ ከፍተኛ ብቃት ያላቸው ባለሙያዎች በዛሬው ጊዜ በእጅጉ ተፈላጊ ናቸው፡፡ 
በየጊዜው እያደገ የመጣው ዓለም አቀፍ ንግድና የመርከብ ትራንስፖርት ፍላጎት ለማሟላት የ 
ማሰልጠኛ ኢንስቲትዩቱ ከባህር ዳር ዩኒቨርሲቲ ጋር በመተባበር ተማሪዎች ወደዚህ ተስፋ 
ወደሚጣልበት አዲስ መስክ እንዲቀላቀሉ አድርጓል፡፡ ኢንስቲትዩቱ ከሚሰጣቸው የክህሎት ሥልጠናዎች 
መካከል መልካም ሥነ ምግባር፣የፈጠራ ችሎታ፣መቻቻልና ቀውስን የመቆጣጠር ክህሎት ባህር ላይ 
ብቻ ሳይሆን የብስም ላይ ተፈላጊ ናቸው፡፡ 

የኢትዮጵያ የንግድ መርከብ ባለሙያዎች ማሰልጠኛ ኢንስቲትዩት ዋይሲኤፍ በተሰኘ የአሜሪካ ኩባንያ 
የተቋቋመ የከፍተኛ ትምህርት ተቋም ሲሆን፤ ከባህር ዳር ዩኒቨርሲቲ ጋር በትብብር ይሠራል፡፡ ዓለም 
ላይ ካሉት ታላላቅ የንግድ መርከብ  ሙያ ማሰልጠኛ ማዕከላት መካከል የሚመደበው  ይኸው ተቋም 
በመርከብ ትራንስፖርት ለተሰማሩ ትላልቅ ዓለም አቀፍ የመርከብ መጓጓዣ ኩባንያዎች በከፍተኛ ደረጃ 
የሰለጠኑ የንግድ መርከብ ባለሙያዎችን ያቀርባል፡፡ ኢንስቲትዩቱም ቁጥራቸው እያደገ የመጣውን 
ተመራቂ ተማሪዎቹ የሥራ ዕድል በሚያገኙበት ሁኔታ ዙሪያ ከዋይሲኤፍ ጋር በመሥራት ላይ 
ይገኛል፡፡  

